
ABSTRAK 

 

Inspirasi penciptaan art song Melayu ini bermula dengan melihat fenomena genre art 
song yang didominasi oleh penggunaan puisi dalam bahasa bukan Melayu. Genre ini 
yang dikenali sebagai lied secara umumnya terbit dari negara Jerman dan telah 
mendapat liputan dari pelbagai negara sekitarnya, juga mendapat impaknya di benua 
Asia, khususnya di negara Indonesia. Hasil daripada pemerhatian tersebut, saya 
merasakan genre ini berpotensi untuk berkembang maju terutamanya dari sudut 
kreativiti penulisan muzik di mana kelompangan ini boleh diisi dengan melakukan 
percampuran bersama idea muzik tradisional Melayu Asli. Dengan menggunakan 
pendekatan practice-based research (PBR), kajian ini bertujuan mencadangkan sebuah 
kerangka baharu (RENCAH) yang dijadikan sebagai konsep penciptaan karya. Konsep 
RENCAH merupakan suatu konsep gabungan idea muzik Melayu Asli dan teori muzik. 
Hasil kajian ini adalah 10 buah art song Melayu baharu yang menggunakan puisi 
Melayu terpiliih yang menggunakan idiom seperti joget, zapin, inang, dan asli. Selain 
dapat menambahkan koleksi repertoir art song Melayu, satu kerangka komposisi telah 
dibentuk melalui konsep ini bagi penciptaan art song berdasarkan idiom muzik Melayu. 
Dengan ini para komposer dan pengkaji dapat memanfaatkan penggunaan kerangka 
komposisi ini pada masa akan datang. 

APPLICATION OF THE CONCEPT RENCAH IN ART SONG 
COMPOSITION UTILIZING SELECTED MALAY POEMS 

 

 

ABSTRACT 

 

The inspiration for composing Malay art songs begins after examining the phenomenon 
of the genre itself, which is dominated by the usage of non-Malay poetry. In general, 
lied the other name for art song in Germany has been popular throughout European 
countries and has also found a home on the Asian continent, particularly in Indonesia. 
Based on these observations, I believe that this genre has the potential to thrive, 
particularly in terms of musical creativity, where this gap can be filled by integrating 
musical ideas from traditional Malay Asli music. In general, traditional Malay music, 
rich in idioms, inspired me to create a new Malay art song by integrating it into the 
mould of the art song genre itself, which is from Western Classical music. The result of 
this combination creates a ‘spice’ which is the concept of the creation of the work in 
this study. Using a practice-based research (PBR) approach, this study aims to propose 
a new framework (RENCAH) that serves as a concept for creating works. RENCAH 
concept is a combination of ideas from Malay Asli music and music theory. The result 
of this study is 10 new Malay art songs utilizing chosen Malay poetry with the usage 
of idioms such as joget, zapin, inang, and asli. Beside contributing to the body of Malay 
art song repertory, the research had set a compositional framework for the said Malay 
idioms. Future composers and researchers could possibly adopt the proposed 
framework in this dissertation. 

BAB 1 

 

 

 

 

PENGENALAN 

 

 

 

 

Tujuan kajian ini adalah untuk menghasilkan karya baharu art song yang berlandaskan 

daripada penggunaan idea muzik Melayu Asli dengan menggunakan teknik komposisi 

muzik Barat. Sehubungan itu, pada bab ini saya telah membahagikan kepada lima 

kategori yang membincangkan mengenai – 1) latar belakang pengkaryaan, 2) dorongan 

penciptaan, 3) skop, 4) objektif pengkaryaan, dan 5) imaginasi dan kreatif.  

 

 

1.1 Latar belakang Pengkaryaan 

 

Art song merupakan sejenis komposisi muzik yang berasaskan pada dua subjek utama 

iaitu penyanyi solo dan piano. Kamien, R. (Kamien, 2000; Merriam-Webster, n.d) 

menyatakan bahawa art song merupakan sebuah karya komposisi untuk penyanyi solo 

dan piano. Turp (2018) menyebut bahawa komposer art song menggunakan puisi yang 



2 

mempunyai nilai sastera yang tinggi untuk dinyanyikan secara solo dan mempunyai 

iringan piano atau piano accompaniment yang tersendiri dan ia bersifat bukanlah 

iringan semata-mata. Menurut Ziyue (2019), art song merupakan suatu integrasi antara 

puisi dan accompaniment (iringan) yang menggunakan piano. Komposisi muzik art 

song juga turut melibatkan penggunaan puisi sebagai teks nyanyian. Cincinnati Song 

Initiative (2019) juga ada menyebut bahawa art song selalunya ditulis untuk satu suara 

dan diiringi oleh piano dan selalunya berasaskan kepada muzik klasikal Barat. Genre 

ini dipersembahkan dalam bentuk konsert yang kebiasaannya berbentuk persembahan 

resital. Cincinnati Song Initiative juga menyatakan bahawa art song moden mulai 

berputik pada pertengahan abad ke-16 di mana penyanyi mula memfokus kepada inti 

pati di dalam art song tersebut semasa menyanyi. Ekspresi dan pemahaman yang lebih 

mendalam semasa menyanyi juga lebih dititikberatkan berbanding sebelum ini.  

 

 

1.2 Dorongan Penciptaan 

 

Dorongan awal penciptaan karya baharu ini diilhamkan melalui cetusan idea awal 

semasa saya melanjutkan pengajian sarjana di Korea Selatan (2008-2012). Saya telah 

diberikan tugas oleh penyelia di mana tugasan tersebut adalah untuk menciptakan 

sebuah komposisi art song yang menggunakan puisi bahasa Melayu. Memikirkan 

keadaan tersebut, saya mula mengimbau kembali saat waktu pembelajaran di peringkat 

diploma (2001-2004) dan sarjana muda (2004-2006), di mana saya perhatikan pelajar-

pelajar yang mengambil jurusan vokal, rata-ratanya menggunakan karya-karya 

daripada komposer-komposer Barat dan juga karya-karya daripada komposer-

komposer Indonesia. Rentetan daripada peristiwa itu, saya bertanyakan pada diri sendiri 

apakah negara kita sendiri tidak mempunyai karya art song dan bagaimanakah negara 

jiran kita iaitu Indonesia boleh mempunyai karya art song yang banyak dan telah pun 

menjadi salah satu norma dalam kebudayaan masyarakat Indonesia sendiri. Hal ini 

membuatkan saya mencuba untuk membuat satu eksplorasi di dalam menggarapkan 

idea muzik art song Barat dan elemen muzik Melayu tradisional agar dapat 

menghasilkan karya baharu komposisi art song setanding dengan karya-karya yang 

telah terhasil dari Indonesia. Oleh yang demikian, penciptaan awal komposisi art song 

saya pada waktu itu hanyalah pada peringkat dasar serta pemahaman konsep awal 

sahaja di mana penciptaan itu dilakukan dengan cara mendengar, menganalisis dan 

imitasi cara atau stail pembuatan art song yang berasaskan karya yang sedia ada.  

 

“Penciptaan seni adalah peristiwa yang merupakan proses bertahap diawali 
dengan timbulnya satu dorongan yang dialami oleh seorang seniman”  

(Djelantik, m.s.74, 1999). 
 

 Semasa melakukan pencarian dan pembacaan di dalam mendapatkan idea 

terhadap penciptaan karya baharu, saya amat tertarik dengan pernyataan di atas. Apa 

yang telah difahami daripada pernyataan tersebut ialah dorongan awal seseorang 

komposer merupakan satu refleksi terhadap sesuatu proses penciptaan sesebuah karya. 

Djelantik (1999) merasakan bahawa penciptaan seni itu harus melalui satu proses 

penulisan yang berasaskan kepada dorongan. Maka, proses penciptaan karya yang akan 

dihasilkan ini juga tidak terlepas daripada suatu dorongan, sekali gus ia wajar untuk 

dibahaskan pada peringkat awal penulisan ini sebagai sebuah pemikiran kreatif yang 

membentuk paradigma seorang komposer yang kreatif.  

 Paradigma merupakan lingkungan atau batasan pemikiran (seseorang atau 

sesuatu organisasi) pada sesuatu masa yang dipengaruhi oleh pengalaman, 

pengetahuan, kemahiran, dan kesedaran yang ada (Dewan Bahasa dan Pustaka, 2016). 

Dalam erti kata yang lain, ia boleh dikaitkan sebagai cara kita memandang, memikir 

dan menilai sesuatu. Oleh yang demikian, paradigma yang timbul daripada hasil 

pemikiran idea awal ini akan dibentuk serta diterjemahkan pada peringkat yang 

seterusnya.  

 

 Dorongan komposisi oleh saya selaku komposer membahagikannya kepada tiga 

perspektif. Pertama, saya meyakini bahawa repertoir art song terutamanya yang 

mewakili idea muzik Melayu adalah sangat terhad. Ini merujuk kepada hasil dapatan 

melalui pencarian skor muzik yang sedia ada serta sumber maklumat daripada penggiat 

dan penyanyi tempatan. Dapatan skor art song akan dipilih berdasarkan gaya dan cara 

penulisan yang bersesuaian dengan penciptaan karya baharu yang bakal ditulis. 

Keduanya, kemasyhuran puisi-puisi Melayu oleh tokoh-tokoh penulis Malaysia jarang 

diketengahkan melalui muzik, terutamanya di dalam art song. Pemartabatan puisi-puisi 

Melayu selalunya dilihat daripada persembahan deklamasi puisi di sekolah-sekolah, 

peringkat-peringkat negeri, dan kebangsaan seperti Sayembara Deklamasi Puisi 

Kemerdekaan Peringkat Kebangsaan yang dianjurkan setiap tahun oleh Dewan Bahasa 

dan Pustaka (Utusan Malaysia, 2018), di peringkat sekolah. Maka, penciptaan 

komposisi art song oleh saya yang berasaskan puisi-puisi Melayu Malaysia ini secara 

tidak langsung akan dapat mengangkat dan memartabatkan kembali keindahan puisi-

puisi Melayu menerusi karya muzik. Ketiga, saya percaya bahawa suatu konsep 

penciptaan dapat diwujudkan melalui peletakan idea muzik Melayu Asli ke dalam art 

song. Saya telah menciptakan satu konsep penciptaan yang di namakan sebagai 

‘RENCAH’. Melalui konsep baharu ini, saya merasakan bahawa karya art song yang 

unik yang mempunyai ‘rasa’ Melayu dapat dihasilkan dengan melakukan integrasi 

terhadap idea muzik Melayu Asli ke dalam penciptaan. ’Rasa’ Melayu ini adalah 

apabila semua syarat di atas telah di penuhi, maka secara automatik akan terlahirnya 

‘rasa’ Melayu ini. Contoh sifat muzik Melayu yang dominan adalah melankoli dan 

mendayu-dayu.  Ini kerana keunikan muzik tradisional Melayu yang dominan pada 

idiom muziknya, melambangkan estetika muzik Melayu yang bersifat ‘cair’ dan mudah 

‘meresap’ dengan idiom muzik lain (Karim, 2016). Sifat ‘cair’ dan mudah ‘meresap’ ini 

merujuk kepada idiom muzik tersebut di mana sifat yang ada pada muzik tradisional 

Melayu, terutamanya muzik Melayu Asli tidak berpaksikan pada instrumen yang 

dimainkan, tetapi bersifat dominan kepada elemen muziknya yang tersendiri, sebagai 

contoh lenggok pada melodi lagu, rentak lagu, melodi lagu, dan sebagainya. Dengan 

erti kata yang lain bermaksud idiom muzik Melayu terbentuk daripada campuran idiom 

yang berbeza dan bergabung menjadi sebuah kesatuan yang unik. Idea ini tercetus 

setelah saya menemukan beberapa karya art song dari negara lain antara contoh seperti 

Argentina dan Korea Selatan yang mengintegrasikan idiom muzik tradisional mereka 

ke dalam art song. Melalui ketiga-tiga dorongan penciptaan ini, timbulnya persoalan 

terhadap kajian yang akan dilakukan iaitu;  

 

a) Apakah langkah utama pengkaryaan art song Melayu dapat dibuat?  

b) Apakah jenis puisi yang di gunakan dalam penciptaan? 

c) Apakah konsep komposisi yang boleh digunakan bagi membuat karya art song 

Melayu? 

 Kesimpulan daripada soalan-soalan ini merupakan titik permulaan dalam 

mencari arah tuju penghasilan karya art song Melayu. Karya-karya art song sedia ada 

akan dipilih dan dianalisis berserta pemilihan idea-idea muzik Melayu akan dilakukan. 

Justeru itu, saya merasakan bahawa setiap permulaan penciptaan sesebuah karya sama 

ada gerak langkah dan cara kerja biasanya bermula daripada idea dan ilham yang 

tercetus dari pelbagai aspek lalu menjadi pendorong kepada permulaan sesebuah proses 

penciptaan. Sehubungan itu, dalam konteks penciptaan yang akan saya lakukan nanti, 

segala dorongan ini akan bermetamorfosis dengan menggunakan teknik komposisi 

yang saya telah pelajari menjadi satu komposisi baharu.  

 

 

1.3 Skop 

 

Penciptaan ini akan tertumpu kepada tiga skop utama iaitu menganalisis karya art song 

yang terpilih. Walaupun terdapat art song yang telah berkembang terutamanya dari segi 

penggunaan instrumen, saya memilih untuk mengekalkan format asal yang 

menggunakan penyanyi dan pemain piano. Karya yang dipilih adalah berdasarkan gaya 

penulisan yang signifikan dengan penciptaan yang akan dilakukan Kedua, pemilihan 

puisi Melayu yang di rasakan bersesuaian untuk dijadikan karya baharu. Puisi 

merupakan item yang penting dalam penciptaan, maka puisi akan dipilih daripada hasil 

penulisan sasterawan negara serta penulis puisi yang di fikirkan sesuai. Ketiga 

merupakan garapan proses mengintegrasikan idea muzik Melayu Asli ke dalam art 

song dengan mengguna pakai konsep RENCAH. Kaedah garapan ini adalah hasil 

daripada formula yang saya rasakan sesuai dan tidak semestinya terpakai kepada 

komposer-komposer lain kerana setiap komposer pasti mempunyai kaedah atau cara 

dalam menulis sesebuah karya.  

 

 

1.4 Objektif Pengkaryaan  

 

Karya komposisi ini akan merujuk kepada tiga objektif yang diketengahkan iaitu:  

 

a) Mengenal pasti karya art song sedia ada dalam menjadikan sumber rujukan 

penciptaan 

b) Mengkaji puisi Melayu terpilih bagi tujuan penciptaan art song 

c) Menghasilkan karya art song Melayu baharu menggunakan konsep RENCAH 

 

 

1.5 Imaginasi dan Kreatif 

 

Secara umumnya, imaginasi seringkali diungkapkan dengan bayangan mahupun ilham. 

Kamus Dewan Bahasa dan Pustaka menyatakan imaginasi merupakan sesuatu yang 

berkait rapat dengan daya khayal, daya cipta, dan inspirasi. Manakala kreatif secara 

umum pula banyak yang dirujuk dengan sesuatu penciptaan yang unik. Webster (1990) 

ada menyatakan bahawa mengimaginasikan sesuatu bunyi bukan sahaja penting malah 

ianya bersifat kritikal untuk membolehkan seseorang itu berfikir secara kreatif. Beliau 

turut menyatakan bahawa seseorang itu perlu mempunyai pemikiran secara convergent 

(persoalan yang mempunyai satu jawapan) dan divergent (persoalan yang mempunyai 

pelbagai jawapan) dalam menghasilkan banyak bunyi (idea). Proses kreatif juga boleh 

bermula dengan suatu idea atau kehendak dan berakhir dengan sebuah produk kreatif 

seperti komposisi (Hickey & Webster, 2001; Webster 1990). Sehubungan itu, sudah 

pasti saya akan membuat pelbagai eksperimentasi semasa berkarya yang menggunakan 

gabungan idea-idea penulisan muzik dan persembahan dalam menghasilkan komposisi 

baharu dan secara tidak langsungnya, saya akan menggunakan hasil pemikiran ini ke 

dalam dua jenis idea iaitu 1) idea muzikal dan 2) idea persembahan.  

 

 

1.5.1 Idea Muzikal 

 

Dalam konteks penciptaan art song, secara umumnya, seseorang komposer harus 

memahami isi kandungan sesebuah puisi. Pencarian erti dan makna, berimaginasi serta 

membaca puisi berulang kali adalah antara proses yang penting di dalam mendapatkan 

‘ritma’ dan ‘rasa’ dalam pengkaryaan (Kimball, 2013). Ritma puisi ini adalah dalam 

konteks pencarian sebutan setiap perkataan yang akan disesuaikan dengan melodi lagu, 

manakala rasa di sini merupakan suatu bayangan hasil dari maksud ayat-ayat puisi dan 

diterjemahkan ke dalam melodi. Interpretasi setiap komposer dalam menghasilkan 

sesebuah karya adalah bersifat subjektif. Oleh itu, saya akan menggabungkan idea, 

pemahaman, dan pengalaman saya ke atas karya yang dihasilkan. Selain daripada 

penciptaan melodi lagu, muzik iringan piano atau piano accompaniment juga 

merupakan item yang penting dalam penciptaan sesebuah art song. Muzik iringan dari 

piano ini bukanlah sekadar mengiringi melodi yang terdapat di dalam art song, tetapi 

ia juga merupakan refleksi dan sokongan daripada melodi lagu tersebut.  

1.5.2 Idea Persembahan Muzik 

 

Persembahan art song secara tradisinya mempunyai struktur dan aturan yang formal. 

Aturan persembahan, disiplin di atas pentas, sehinggalah ke busana penyanyi dan 

pemuzik yang biasanya akan berpakaian kemas dan elegan. Kebiasaannya penyanyi 

dan pemuzik iringan akan naik ke pentas bersama-sama dan memberikan tanda hormat 

kepada penonton. Program persembahan art song biasanya akan mempunyai 

intermission ataupun rehat di antara dua set persembahan kerana kebiasaannya dua set 

lagu ini mempunyai sedikit kelainan dari segi tone colour dan stail (Neher,2011).  

 

 Sebagaimana konsep persembahan art song Barat yang dipersembahkan ke 

platform berbentuk resital dan konsert, idea persembahan muzik bagi art song Melayu 

masih akan mengekalkan ciri-ciri persembahan yang sama iaitu berkonsepkan 

persembahan resital dengan menggunakan instrumentasi berbentuk vokal dan piano. 

Manakala dari segi aspek busana pula, perubahan akan di buat melalui penggunaan 

pakaian tradisional Melayu seperti baju Melayu, baju kurung atau baju kebaya akan 

digunakan sebagai gantian pemakaian tipikal persembahan klasik barat yang 

kebiasaannya mengenakan suit hitam berbaju putih kadangkala lengkap bersama bow 

tie bagi lelaki dan baju gaun atau dress bagi wanita.  

 

 Kesimpulannya, pengkaryaan art song Melayu ini dibuat sejajar dengan hasil 

persoalan kajian yang timbul, seterusnya berpaksikan kepada tiga objektif yang telah 

dihuraikan pada awal penulisan. Konsep RENCAH ini akan diimplementasikan 

terhadap setiap proses pengkaryaan. Sehubungan itu, ciri-ciri art song Melayu yang 

akan di buat masih mengekalkan ciri-ciri tradisi yang sedia ada seperti gaya nyanyian 

bel canto, melodi, harmoni, struktur, dan form seperti dalam karya art song klasik barat 

tetapi akan diintegrasikan dengan gabungan idiom dan idea daripada muzik Melayu 

Asli seperti rentak inang, zapin dan joget. Gabungan ini merupakan suatu 

eksperimentasi penting di dalam mencari arah tuju dalam penghasilan art song Melayu 

seterusnya dapat menerbitkan identiti baru dalam penciptaan art song ini.  

